
Siunnersuut: 
Inunnut aalajangersimasunut aamma ataatsimoortunut Usama bin Laden-imut, Al 
Qaida-mi suleqatigiiffinnut aamma Taliban-inut attuumassuteqartunut 
killilersuinermik isumannaallisaatinik atuutilersitsinissamut tunngatillugu Inatsisartut 
inatsisaat nr. xx, xx. xxxx 2010-imeersoq

Atuuffia il.il.

§ 1. Inatsisartut inatsisaat manna aningaasatigut peqquserluutinik malunnarunnaarsaneq 
aamma pinerliiniarnernik aningaasalersuineq pitsaaliorniarlugit iliuusissat pillugit inatsimmut 
qanoq ilisukkulluunniit atuuttumut ilaasunut suliffeqarfinnut inunnullu atorneqassaaq.

§ 2. Isumannaallisaanermik Siunnersuisoqatigiit isumaqatigiissutaat nr. 1267 15. oktober 
1999, nr. 1333  19. december 2000 taamatullu nr. 1390  16. Januar 2002-meersoq 
naapertorlugit Naalagaaffiit Peqatigiit Isumannaallisaanermik Siunnersuisoqatigiivisa 
akuersissutigisimasaanni qanoq ilisukkulluunniit pinerliiniat nalunaarsorneqarfiini atuuttuni 
allattorneqarsimasunit inunnit ataatsimoortunilluunniit pigineqartunik aningaasanik aamma 
aningaasatigut ingerlatanik imaluunniit aningaasanik isumalluutinik, Hvidvasksekretariati 
akuersiteqqaarnagu, atuisinnaaneq inerteqqutaavoq.
Imm. 2. Paasineqarpat nuussineq imaluunniit saaffiginnissut, inunnut 
ataatsimoortunulluunniit, imm. 1-imi taaneqartuni nalunaarsuiffinni allanneqarsimasunut 
attuumassuteqartoq imaluunniit attuumassuteqarsimasoq ingerlaannartumik 
Hvidvasksekretariatimut nalunaaruteqartoqassaaq.
Imm. 3. Hvidvasksekretariatet sapinngisamik piaarnerpaamik kingusinnerpaamillu 
nalunaarutip tiguneqarneraniit aningaaseriviup ammaffiata tulliuttup qaangiutinnginnerani, 
imm. 1 malillugu akuersissummik tunniussisoqassanersoq imaluunniit 
arsaarinnittoqassanersoq aalajangiissaaq.

§ 3. Inerteqqutaavoq nioqquteqarneq, allamut tunniussineq, angallassineq
imaluunniit suugaluartunik makkuninnga tunniussineq:

1) sakkut, sorsunnermi atortut taamatullu suugaluartulluunniit atortut taakkununnga 
assingusut,

2) imassat (pequtissat) suugaluartulluunniit,
3) sakkutuut qamutai aamma sakkutuut atortui,
4) tamakkiisuunngitsumik sakkutuut atortui imaluunniit
5) 1-4-mut taaneqartunut atortunut kingoraartissat, § 2, imm. 1-imi, allattorsimaffinni 

taaneqartuni inuit imaluunniit ataatsimoortut pissaat.
Imm. 2. § 2, imm. 1-mi taaneqartuni allattorsimaffinniittunut inunnut ataatsimoortunulluunniit 
imm. 1-mi taaneqartunik atortunik pilersuinermut, sanaartornermut, aserfallatsaaliinermut 
atuinermulluunniit atatillugu teknikkikkut ikiorsiineq sungiusaanerluunniit inerteqqutaavoq.
Imm. 3. Imm. 1 aamma 2-mi isumannaallisaatit danskisut innuttaassusilinnut
Naalagaaffiup avataaniittunut aamma atuupput.

Pineqaatissiisarneq pillugu aalajangersagaq

§ 4. § 2, imm. 1 aamma 2-mik, § 3, imm. 1 aamma 2-mik unioqqutitsineq Kalaallit Nunaanni 
Pinerluttulerineq pillugu inatsimmi § 26 naapertorlugu pillarneqassaaq.

Atuutilersinnera 

§ 5. Inatsit ulloq 1. juni 2010-mi atuutilissaaq.

Namminersorlutik Oqartussat, ulloq xx.xx 2010

Kuupik Kleist        /

                     Ove Karl Berthelsen

Inatsisissatut siunnersuummut nassuiaatit


Nalinginnaasumik nassuiaatit


1.   Inatsisissatut siunnersuutip imaa  


Pinerliiniarnernik akiuiniarneq siunertaralugu inunnut aalajangersimasunut aamma 
ataatsimoortunut Usama bin Laden-imut, Al Qaida-mi suleqatigiiffinnut aamma Taliban-inut 
immikkut attuumassuteqartunut aningaasaqarnikkut pineqaatissiisarnissap 
atuutilersinneqarnissaanik nunanut Naalagaaffiit Peqatigiinni ilaasortaasunut 
pisussaaffiliisumik  isumaqatigiissummik 1267-imik (1999) Naalagaaffiit Peqatigiit 
Isumannaallisaanermik Siunnersuisoqatigiivi akuersissuteqarsimapput.


Isumannaallisaanermik siunnersuisoqatigiit isumaqatigiissutaasa malitsigisaanik 
pineqaatissiisarnissamut komitémik pilersitsisoqarsimavoq, inuit ataatsimoortullu 
Naalagaaffiit Peqatigiit pinerliiniat nalunaarsorsimaffiannut ilanngunneqarnissaat pillugu 
aalajangiisartussanik. Nunat pisussaapput nalunaarsorsimaffik taanna atortissallugu.


Inuit aalajangersimasut aamma ataatsimoortut Usama bin Laden-imut, Al Qaida-mi 
suleqatigiiffinnut aamma Taliban-inut attuumassuteqartut pillugit nalunaarsorsimaffik 1267-
mik taaneqartartoq ingerlaavartumik Naalagaaffiit Peqatigiit komitéanit nutarterneqartarpoq.


2  . Pisortanut aningaasaqarnikkut allaffissornikkullu kingunissai  


Pisortanut aningaasaqarnikkut allaffissornikkullu kingunissai annertussanngitsut 
nalilerneqarpoq.


3  . Inuussutissarsiortunut   aningaasaqarnikkut allaffissornikkullu kingunissai     


Inuussutissarsiortunut aningaasaqarnikkut allaffissornikkullu kingunissai 
killeqangaatsiassasut nalilerneqarpoq.


4  . Innuttaasunut aningaasaqarnikkut allaffissornikkullu kingunissai:  


Innuttaasunut aningaasaqarnikkut allaffissornikkullu kinguneqassanngitsoq nalilerneqarpoq.


5  . Naalagaaffeqatigiinnermut namminersorlutillu oqartussanut pissutsit  


Siunnersuutikkut Namminersorlutik Oqartussat inatsisaat Naalagaaffeqatigiinnermi inatsisinut 
naleqqussarneqarput.


6  . Oqartussanik suleqatigiiffinnillu tusarniaaneq:  


Siunnersuut saqqummiunneqartoq ukunani tusarniaassutigineqarpoq:

Kanukoka, Grønlands Arbejdsgiverforening, Grønlands Landsret, Deloitte, Grønlands 
Revisionskontor, GrønlandsBanken, Nuuk Sparbank, If Forsikring Grønland, Codan 
Forsikring Grønland, PFA Soraarneq aamma Finanstilsynet.


Tusarniaanermi akissutinik tigusaqartoqarsimanngilaq.

Inatsisissatut siunnersuummi aalajangersakkanut ataasiakkaanut nassuiaatit


§ 1-mut


Suliffeqarfiit inuillu inatsimmut inatsimmut ilaatinneqartut tassaapput suliffeqarfiit inuillu 
nunat allat aningaasaannik taarsiisitsinermik, taarsigassarsisitsinernik, niuernikkut 
taarsigassarsisitsinernik, illunik tuniniaasartunik, suliffeqarfinnut kiffartuussinissamik 
neqerooruteqartarnermik inuussutissarsiutigalugu ingerlataqartut aamma inuit suliffeqarfiillu 
taamatut ingerlataqarnermut qanittumik ingerlataqartut kiisalu pigisanik tuniniaasartut.


§ 2-mut


Pinerliiniat nalunaarsorsimaffiat Udenrigsministeriap aamma Erhvervs- og Byggestyrelsip 
nittartagaannit takuneqarsinnaavoq, aammattaaq saaffiginnittoqarneratigut 
Inuussutissarsiornermut Suliffeqarnermullu Naalakkersuisoqarfimmit 
pissarsiarineqarsinnaalluni.


Kalaallit Nunaat pillugu Hvidvasksekretariati Danmarkimi Hvidvasksekretariatimi 
inissisimavoq  Statsadvokaten for særlig Økonomisk Kriminalitetimi (SØK), SPK-mut 
ilaanngikkaluarluni, illusimaffeqarluni.


Imm. 2. Suliani kinaassutsit atillu pinerliiniat nalunaarsorsimaffianiittunut assigiittoqartillugu 
tamanna ingerlaannartumik Hvidvasksekretariatimut nalunaarutigineqassaaq. Kinaassutsikkut 
assigiittoqarnersoq Hvidvasksekretariatimit nalunaarutigineqassaaq, aamma 
arsaarinnittoqassanersoq. Tamatuma paasineqarnissaata tungaanut aningaasanut 
aningaasaatitigut pigisanut imaluunniit aningaasatigut isumalluutinut pineqartunut 
isersinnaatitaasoqanngilaq.


Kinaassutsikkut assigiittoqarnera isumaqarpoq assersuutigalugu aningaaseriviup 
suliffeqarfiulluunniit paasisimagaa sullitani, suliffeqarfik, suleqatigiiffik imaluunniit sullitami 
nalunaarsuiffiani ateq inummullu paasissutissat pinerliiniat nalunaarsorsimaffianni atimut 
100%-imik naapertuuttoqartoq.


Suliami atimik pinerliiniat nalunaarsorsimaffianiittumik atimik assigiittoqarnera tamanna 
isumaqarpoq aningaaseriviup suliffeqarfiulluunniit paasisimagaa sullitaqarluni, pinerliiniat 
nalunaarsorsimaffiini atimut imaluunniit aningaasaqarnikkut pineqaatissiisarneq pillugu 
peqqussutini allani atit allattorsimaffiini atia tamakkiisumik ilaannakuusumilluunniit 
naleqquttoq.


Imm. 3. Kalaallit Nunaanni tiguseqqusinnginnissamik pisussaaffik Kalaallit Nunaanni 
Pinerluttulerinermik inatsit aamma Kalaallit Nunaanni Eqqartuussisarnermi inatsimmi 
arsaarinninnermi malittarisassat malillugit naammassineqassaaq.


Ilaatigut aningaasanik tiguseqqusinngitsoqarsinnaavoq tamannalu isumaqarluni 
annertussusaanik, aningaasanik, inissisimaffiinik, piginnittunut tunngasut, tigummiat, 
suunerisa aalajangersakkallu allanngortinnerannik kinguneqartut imaluunniit allannguinerit 
allat suugaluartulluunniit, pineqartunik atuilersitsisinnaasut aningaasanik nikisitsinerit, 
nuussinerit, allannguinerit atuinerluunniit suulluunniit akornuserneqartut.

Taakku saniatigut aningaasanik isumalluutinik tiguseqqusinngitsoqarsinnaavoq tamannalu 
isumaqarluni aningaasanik, nioqqutissanik kiffartuussinernilluunniit sutigulluunniit 
atuisinnaanerit akornuserneqartut, taakkununngali ilaanngillat tunisinerit, attartornerit 
imaluunniit taarsigassarsianut sallunaveeqqusiinerit.


§ 3-mut


Tassani  pineqarput  sakkunik  eqqusseqqusinnginneq,  nunani  tamalaani  pisoqarfioqisuni 
nalinginnaasumik  ilisimaneqartoq.  Siunertaq  tassaavoq  sakkut  kukkusumik 
tunniunneqarnissaasa pinngitsoortinneqarnissaat.


Imm. 2. Sakkutooqarnikkut allatigut ikiorserneqarneq soorlu sakkutuut sungiusarnerat aamma 
inerteqqutaavoq.


Imm. 3. Aalajangersakkami erseqqissarneqarpoq tassani pineqartoq nunani tamalaani 
pinerlunneq, nunarsuarmi sumiikkaluaraanniluunniit pillarneqartartoq.


§ 4-mut


Pinerluttulerinermik inatsimmi (inatsit nr. 306, 30. april 2008-imeersoq) pineqaatissiinermi 
aalajangersakkat tassaapput §§ 26, 30 aamma 170.


Pinerluttulerinermik inatsimmi § 26-mi pinerluttuliorninngortippai aalajangersakkanik 
imaluunniit inerteqqutinik piaaraluni imaluunniit mianersuaalliorluni unioqqutitsinerit, inatsit 
malillugu Naalagaaffiit Peqatigiinni ilaasortatut naalagaaffeqatigiit pisussaaffiinik 
naammassineqartussaasut.


Pinerluttulerinermik inatsimmi § 30-mi pinerluttuliorninngortippai pinerliiniarnernik 
ingerlataqarnernik imaluunniit iliuutsit tassunga attuumassuteqartut toqqaannartumik 
toqqaannanngitsumilluunniit aningaasatigut tapiiffigineqartut imaluunniit aningaasanik 
pissarsinikkut katersinikkulluunniit taperserneqartut imaluunniit toqqaannartumik 
toqqaannanngitsumilluunniit aningaasaliiffigineqartut, aningaasaatinik pilersorneqartut 
imaluunniit aningaasaatitigut allatigulluunniit kiffartuussinikkut pinerliiniarnernik 
suleqatigiiffinnut atorneqartussanngortinneqartut.


§ 70 tassaavoq pinerluttulerinermik inatsimmi arsaarinninneq pillugu aalajangersagaq.


Eqqartuussisarnermi inatsimmi (inatsit nr. 305, 30. april 2008-imeersoq) aalajangersakkat 
attuumassuteqartut tassaapput arsaarinnittarnerit ilaalu ilanngullugit kapitali 37-mi 
nassaarineqarsinnaasut.


§ 5-imut


Siunnersuutigineqarpoq inatsit ulloq 1. juni 2010-imi atulersinneqassasoq.

